
PEMBERITAHUAN PERTANYAAN 

DEWAN RAKYAT, MALAYSIA

DATUK DR. EWON EBIN [ RANAU ] minta MENTERI 

PERDAGANGAN DALAM NEGERI, KOPERASI DAN 

KEPENGGUNAAN menyatakan

(a) Keberhasilan subsidi pengangkutan darat luar bandar di negeri 

Sabah dalam menangani isu kenaikan harga barangan di 

negeri tersebut; dan

(b) Usaha-usaha lain yang dibuat oleh Kementerian dalam 

memantau kenaikan harga barangan terutama sekali di 

kawasan pedalaman negeri Sabah.

PERTANYAAN LISAN

DARIPADA DATUK DR EWON EBIN [ RANAU ]

TARIKH 03.11.2015 (SELASA)



JAWAPAN:

Tuan Yang Di-Pertua,

a) Kementerian telah memberikan subsidi pengangkutan bagi 

mengangkut barangan keperluan dari pusat pengagihan ke 

kawasan-kawasan luar bandar di negeri Sabah. Program ini yang 

dikenali sebagai Program Penyeragaman Harga telah 

dilaksanakan dari tahun 2009 sehingga kini. Pada tahun 2015 

sebanyak RM90 juta peruntukan telah disalurkan bagi memastikan 

harga barang keperluan di Sabah adalah seragam seperti di 

Semenanjung.

Program ini melibatkan sebanyak 159 transporter yang 

telah dilantik di negeri Sabah untuk membawa 7 jenis bekalan 

barangan keperluan pengguna seperti beras super tempatan 15%, 

gula, minyak masak, tepung gandum, gas memasak (LPG), petrol 

RON95 dan diesel. Sepanjang pelaksanaan program ini, seramai 

1,042,547 orang penduduk di 503 kawasan pengedaran telah 

menikmati faedah secara langsung di mana bekalan barangan 

keperluan ini dapat distabilkan dan harga barangan dapat 

diseragamkan dengan harga di Semenanjung. Sebagai contoh 

sebelum pelaksanaan program di kawasan berhormat di Ranau, 

harga beras super tempatan 15% (10kg) sebanyak RM25.00, 

harga minyak masak (1 kg) sebanyak RM3.50, dan harga gula 

(1kg) sebanyak RM3.00. Manakala selepas pelaksanaan program 

harga beras super tempatan 15% (10kg) menurun kepada 

RM18.00, harga minyak masak (1 kg) menurun kepada RM2.50 

dan harga gula (1kg) menurun kepada RM2.84.

Tuan Yang Di-Pertua,

b) Kementerian sentiasa memantau kenaikan harga barang di 

seluruh negara termasuk kawasan pedalaman negeri Sabah. 

Kementerian telah menempatkan seramai 1,175 Pegawai 

Pemantau Harga untuk melaksanakan pemantauan di setiap 222 

kawasan parlimen. Bagi menangani isu kenaikan harga barang, 

Kementerian telah menyediakan 11 saluran aduan termasuk 

Portal, Hotline, Emel, Aplikasi MyKira GST, Aplikasi Ez ADU 

KPDNKK, SMS, Media Sosial, Surat, Peti Aduan, Pejabat 

Penghulu dan Pusat Aduan Bergerak. Di samping itu, Kementerian 

turut melaksanakan operasi Penguatkuasaan secara berterusan.

Sebagai kemudahan di kawasan pedalaman negeri Sabah, 

Kementerian juga telah melaksanakan Program Kerjasama 

Penghulu Berkaitan Aduan GST bermula April 2015. Kementerian 

telah melantik seramai 86 orang ketua kampung di kawasan 

pedalaman negeri Sabah untuk menjadi pusat aduan kepada 

masyarakat bagi menangani isu kenaikan harga barangan 

terutamanya di kawasan pedalaman di Sabah. Di samping itu, 

Kementerian masih meneruskan pelaksanaan program sedia ada 

seperti Pembangunan Kedai Rakyat 1Malaysia, Kad Skuad 

Pengguna, Kad Siswa, Kad Coop, Kad diskaun tentera dan 

bermacam-macam lagi.

Operasi Pemantauan Harga turut dilakukan secara berkala 

iaitu harian, mingguan dan juga bulanan oleh Pegawai Pemantau 

Harga Kementerian. Kementerian turut meneruskan pelaksanaan 

Skim Kawalan Harga Musim Perayaan untuk menyekat kenaikan 

harga yang tidak munasabah semasa musim perayaan. Operasi



Pemantauan Harga musim perayaan dilakukan seminggu sebelum 

dan seminggu selepas musim perayaan.


